DIJABETES MELITUS  ili  ŠEĆERNA BOLEST
      Šećerna bolest je najčešća endokrina bolest. Iako je učestalost šećerne bolesti različita između[image: image1.png]


 različitih naroda, možemo reći da od nje boluje 3-5 posto stanovništva. Osnovna  osobina bolesti je hiperglikemija, tj. povišen nivo glukoze u krvi. 

      Stoga su neliječene osobe sa šećernom bolešću izložene svim opasnostima takvog stanja. Naime, svaki put kada nivo glukoze u krvi naraste iznad 10 mmol/L, višak glukoze počinje se "lijepiti" na zidove malih, ali i velikih krvnih žila te ih oštećuje. 

     Oštećenja koja se događaju godinama, iako nisu bolna, mogu ozbiljno narušiti rad organa u kojima se krvne žile nalaze. Jednom nastala oštećenja se, na žalost, ne mogu uspješno izliječiti. Najčešće pogođeni organi, odnosno dijelovi tijela su oči, bubrezi, nervne ćelije, srce, ali i noge te probavni sistem. Te promjene nazivamo hroničnim komplikacijama šećerne bolesti. Kako se ne mogu uspješno liječiti, svrha liječenja šećerne bolesti jest njihovo sprečavanje.

Glukoza (šećer) u tijelu služi kao energija ili gorivo za rad, rast i život ćelija u svim dijelovima tijela. U krvi je normalno ima između 3 i 6 mmol/L.

 Nivo glukoze zavisi od količine:

- pojedene hrane (unosa energije)

- utrošene energije (potrošnje glukoze u ćelijama)

- insulina, koji glukozu unosi u sve ćelije tijela osim u mozak


